
Buc yuu la vêl dɨ buc wê vông yon ge xomxo vux ti ii vêx
vac vɨgwe Kena wê yêp vac vɨgwe levac Galili ge, dɨ
Yesu ta la dô hɨxôn. Dɨ he tyuc Yesu he nue ngɨvihi ên
nêb he i lam dô hɨxôn.



Mêd xomxo num wain ma vêl, om Yesu ta la nêl vô
Yesu ên nêbê, “He xen wain ma.” Mêd ta nêl vô nue
yuac vɨhati ên nêbê, “Xam vông i tɨyi kɨyang wê Yesu
ob nêl vô xam ge.” 



Mêd Yesu nêl vô nue yuac tigee ên nêbê, 
“Xam loc kɨlê mia dɨ lam too vac dêg tigae
dɨ i pup lec.” Om he la kɨlê mia mɨ lam too 
vac dêg tigee vɨhati mɨ i pup lec.



Mêd Yesu nêl vô he ên nêbê, “Xam ka mia
vac dêg nipwo dɨ kô mɨ loc vô xomxo levac
ti wê viac yaên ge.” Om he ka dɨ kô mɨ la 
vô xomxo levac tyo.



Mia tige pɨlepac wain pyap mêd xomxo levac wê viac
yaên ge num lê lêc o xovô kehe lêm. Nue yuac wê ka
wain tige, he xovô, lêc xomxo
levac wê viac yaên ge
lungên, om keac xomxo ti
wê ii vêx ge lam dɨ nêl vô
i ên nêbê, “Tɨbii vɨhati mi 
vông wain nyen vô
xomxo tax mɨ
he num.”



“Dɨ he obêc num levac ge od
ob kô wain wê nyen maên
ge mɨ vông vô he tɨmuên. 
Dɨ ông va lax wain nyen
le, lêc dɨvông i lam 
tɨmuên tya ga.” 



Do levac tige Yesu vông gê Kena wê yêp vac vɨgwe
levac Galili ge. Ge do taxlee wê Yesu
vông ge, om hɨlung xêseac
yuu xêkɨzêc wê i vông ge
dɨ nue ngɨvihi yê dɨ
vông i vin.



Yesu la vac Pita ben, lêc yê wê
Pita yen vêxta vông yidac
ngwax tum mɨ yêp.



Om la hôm lec vɨgê, dɨ yidac tip la, 
mêdec vêx tyo kɨdi lec dɨ
viac yaên ên nêb i ya. 



Hɨyôv hoo la dɨ vɨgwe ob buc mêd xomxo tɨbeac kô
xomxo yidac hɨxôn xomxo wê vɨmwo nipaên dô vac he 
gee mɨ la vô Yesu. Om 
xomxo vɨhati wê dô vac
vɨgwe tige la kɨtucma mɨ
le kwabo vô xumac
tige vuayen.



Mêd Yesu vông xomxo wê tulec yidac toto gee tɨbeac
vô nivɨha lec dɨ tii vɨmwo nipaên vêl ên xomxo tɨbeac. 
Lêc vɨmwo nipaên xovô Yesu om Yesu vɨbu he nêb he 
i o lêc nêl i kɨtong vô xomxo lêm. 



Mêgem xomxo gee vɨhati nêb obêc hôm lec Yesu
ninɨvi, ên he yê wê xêkɨzêc wê Yesu vông ge la vông
xomxo tɨbeac vô nivɨha lec ge. 



Mêd Yesu nêl xolac vô he, lêc xomxo yuudɨyuu ken li ti
wê len vô xêlehe ge mɨ lam, ên nêb ob kô i mɨ la vô
Yesu.



Lêc xomxo pup lec vɨgwe om môp ti
o yêp wê he ob kô i mɨ la vô Yesu ge
lêm, om he lec xumac mɨ la kɨsii mɨ
la dii xumac mya ti wê Yesu
le ge vêl dɨ vông xomxo tyo
lop mɨ la hɨxôn pêt
dɨ la yêp vô
Yesu manôn.



Mêd Yesu yê wê he vông i vin ge om nêl vô xomxo tyo
ên nêbê, “Nug, a kɨtya ông
nêm nipaên vêl pyap.” 
“A nêl vô ông bê ông kɨdi
lec dɨ hôm ông guhu
lec dɨ lôc bom.”



Nang dêc Yesu la lec dipac dɨ nue ngɨvihi la hɨxôn dɨ he 
la. He mɨla mia luaên mahɨgun lê, 
lêc lea mabu val, om mia kɨpyax
la vac dipac nɨlô mɨ pup lec, dɨ
Yesu dɨyêp, om nue
ngɨvihi la tɨpi vô i dɨ nêl
vô i ên nêbê, “Xomxo levac, 
ngɨdu xe xôn, 
ên il ob la xib.”



Lêc Yesu nêl vô he ên nêbê, “Xam xona ên va? Xam
nêm vông vinên nipwo tya.” Mêd Yesu kɨdi lec dɨ pɨping
lea yuu mia, om lea levac tip la dɨ mia tɨpiên ma. Om 
nue ngɨvihi yetac mabu dɨ nêl vôma ên nêbê, “Xomxo
tiga letya, lêc lea yuu mia vô
nɨnya lehe vô i?” 



Anutu xo vɨgwe pɨsiv ên xomxo kɨbun
ga vɨhati luu vêl om vông nu tuc
tibed lam, ên nêb xomxo obêc
vông i vin i ge od he obêc yib

mɨ la vac nipaên lêm. Nge, 
he ob dô mavɨha

luta lêc luta.

Lom 3:23
Nge, il vɨhati yang, il vông môp nipaên, om il o tɨyi wê il ob

tulec xêseac wê Anutu vông ge lêm.

Lom 6:23
Ên môp nipaên ob vông myavɨwen nipaên vô xomxo bêga
bê he ob yib. Lêc vɨzid wê Anutu vông pɨleva vô il ge bêga

ên nêbê il lig Apumtau Yesu Kɨlisi lam yib ên il nêd
nipaên om il ob dô madvɨha luta lêc luta.

Hiblu 9:27
Xomxo vɨhati ob yib lu tibed, nang dêc Anutu ob

yaxên môp yuu kɨyang wê he vông ge.



Epesas 2:8,9
Il vông i vin Kɨlisi om Anutu xo vɨgwe pɨsiv ên il dɨ vô il vêl
ên il nêd nipaên. Lêc Anutu o vông vɨzid tige vô il ên môp

nivɨha ti wê il vông ge lêm. Nge, vông pɨleva vô il. 
Ên il nêd yuac nivɨha ti yêpên ma wê ob kɨsuu Anutu

ên i kɨtya il nêd nipaên vêl ge. Om xomxo ti o 
tɨyi wê ob yong i vô Anutu ge lêm.

Lom 10:9,10
Om xomxo ti obêc nêl Yesu kɨtong seac vac mya bêga ên
nêbê, “Yesu ge Apumtau” dɨ obêc vông i vin nêbê Anutu

tɨpi vô Yesu kɨdi lec vac yibên ge od Anutu obêc kɨtya i nên
nipaên vêl. Ên il obêc vông i vin ge od Anutu ob yê il nêb il 

xomxo nivɨha, dɨ il obêc nêl vông vinên kɨtong i yêp
seac vac myad ge od Anutu ob kɨtya il nêd

nipaên vêl dɨ vông il dô vac nivɨha. 



Jon 3:16,17
Anutu xo vɨgwe pɨsiv ên xomxo kɨbun ga vɨhati luu vêl om 
vông nu tuc tibed lam, ên nêb xomxo obêc vông i vin i ge

od he obêc yib mɨ la vac nipaên lêm. Nge, he ob dô mavɨha
luta lêc luta. Ên Anutu o vông nu tuc lam kɨbun ên nêb i lam 
vông myavɨwen nipaên vô xomxo lêm. Nge, vông i lam ên

nêb i lam hôm he lec.

1 Jon 5:11-13
Kɨyang wê Anutu nêl lec Yesu ge bêga nêbê Anutu ob

vông il la dô madvɨha luta lêc luta, dɨ mavɨha dôên kehe ge
nu tuc Yesu Kɨlisi. Om xomxo wê vông i vin Yesu dɨ tu i nue

ge, od obêc la dô mavɨha luta lêc luta, lêc xomxo wê o 
vông i vin Yesu lêm ge od obêc la dô mavɨha lêm. Kɨyang
ga vɨhati, a kɨvuu vô xam wê xam vông i vin Anutu nu ge, 

ên a nêbê xam xovô bê xam kô mavɨha luta
dôên pyap, om xam obêc dô luta lêc luta.

